“Тормышта иң зур бәхет ул – һәрдаим  алга омтылыш”
Э. Золя.
“Гыйлем юлы – бик кадерле юлдыр, 
ләкин бик мәшәкатьле һәм авырдыр,
шулай булса да, очы – бәхеткә,  
ахры камиллеккә барып туктыйдыр”
                                                                                                              Р.Фәхреддин.
              Мин үземнең  уйлануларыма бу юлларны эпиграф итеп юкка гына алмадым. Бу юллар мине педагогик философиямне ачарга булышучы образлы картинаны күз алдына китерергә этәрделәр. 
          Менә баскыч.  Ул бик биек һәм аның бетмәс-төкәнмәс басмалары. Басмалардан минем  укучыларым атлый. Аларны мин,  беренче укытучылары,  җитәкләп барам.  Минем белемем, минем тәҗрибәм һәм минем сабырлыгым аларның һәрберсенә баскыч артыннан баскычны үтәргә булышырга тиеш. Мин аларга кирәкмен!
       Һәркөнне без адым артыннан адым ясап, шул әйләнмәле белем баскычыннан үргә менәбез.  Ни өчен әйләнмәле дисезме? Ул гадәти туры баскыч кына түгел, ул кызыграк, сихерлерәк. 
[bookmark: _GoBack]      Дәресләр ул – басмалар, алар никадәр текәрәк булсалар, шулкадәр мавыктыргыч  һәм баш әйләндергеч.  Монда һәркем үзенең сәләтен  үстерә һәм шәхес буларак ныгый.  Билгеле моңа баскыч үзе  түгел, ә аннан менү юллары, минем балалар  тормышына керткән укучылар белән аралашу формаларым этәргеч булачак. Баскычтан менгәндә этешергә, үзең турында гына уйларга ярамый. Текә баскычның тар һәм биек басмаларын үткәндә, бер-береңә ярдәм итешү, бер-береңә карата игътибарлылык , дустанә мөнәсәбәт, тәрбия һәм белем бирү мәсьәләләре   турында уйланырга мөмкинлек күбрәк. 
       Ни өчен басмалары биек дисезме? Башкача мөмкинме соң? Әгәр дә белем басмаларыннан үзләре дә менә алсалар, мин аларга нигә кирәк соң? 
      Басмалары биек, чөнки  мин файдаланган үстерешле методика теориясе буенча  уку материалы, бер яктан караганда, баланың үсеш үзенчәлекләренә туры килергә, икенче яктан караганда, аңардан бераз ерагайтылган булырга тиеш. Әгәр дә баланың мөмкинлекләре кабул ителәсе  уку материалына тәңгәл килсә, укучының алга таба актив үсеше булмаячак. 
       “Ничек соң, балалар, басмалардан менүе авырмы?”,- дип сорыйсы килә.  Авыр. Шулай булырга да тиеш.  Авырлыклар каршында берүзең калу ул-  бернәрсә, ә менә авырлык килгәндә, ярдәм сорап,  кемгә мөрәҗәгать итәргә кирәклеген белеп тору – икенче нәрсә. Авырлыклар танып белү процессына киртә түгел,  киресенчә, авыр булганда, аны җиңүе  кызыклырак. Балага авырлыкны җиңү кыенрак, аларның әле көчләре ныгымаган. Ләкин минем , аларның укытучысының көче бар. Әмма  минем көчем укучымны бер басмадан икенчесенә менгезеп  кую өчен түгел, билгеле.
    Минем бурычым башка: балаларга барлык авырлыкны җиңәргә булышу һәм алар белән бергә җиңү  шатлыгын , алга таба хәрәкәт итү  шатлыгын тою. Мин балаларымны үз фикерләрен әйтергә, сораулар куярга, үзләренең һәм иптәшләренең эшләрен бәяләргә, ягъни шәхси һәм күмәкләшеп үзләрен һәм дөньяны танырга өйрәтергә телим. 
     Мин язучы Эмиль Золяның тормышта бәхет мәсьәләсе турында әйткән фикере белән  килешәм. Мин үземнең укытучы буларак бәхетемне  балаларның йөрәге белән идарә итә алуымда,  басмалардан белем иленә, яктылык иленә, матурлык иленә уңышлы гына  алып менә алуымда күрәм. Бу максатларга ирешү өчен,  әлеге үсеш баскычы  укучыларда гына түгел, ә минем үземдә дә  булырга тиеш. Һәм ул миндә бар.  Әлеге баскычның минем үземдә дә булуын  тою миңа шатлык китерә.   Мин – укучыга юл күрсәтүче.  Әмма минем үз юлым да бар. Алга таба әйдәүче юл ул.
